
Жарайсыңдар, «Астаналық жолбарыстар»! 
Жексенбі күні баскетболдан Қазақстан кубогының жеңімпазы белгілі болды. Бұл атаққа «Астаналық Жолбарыстар» командасы төртінші рет ие болды. 

Бір айтарлығы финалда «Жолбарыстарға» «Барстар» қарсылас болды. Атыраудың «Барыстары» өткен жылы Қазақстан кубогын жеңіп алған болатын. Ал оған дейін елордалық команда үш рет қатарынан кубокты иеленген еді. Міне сондықтан да осы екі команда арасындағы бәсеке өте тартысты өтетіні алдын ала белгілі еді. Тағы бір қосып айтарымыз, қос команданың бапкерлері де өзара бәсекелес мамандар десе де болады. «Жолбарыстардың» бас бапкері Виталий Стребков бұрын Қазақстан ұлттық құрамасының бас бапкері болса, атыраулықтардың бас бапкері Вадим Бураков қазіргі күнде ұлттық құраманы жаттықтырып жүр. Яғни, бұл финал екі белгілі бапкердің өзара тартысы болғандай. 
Финал Атырау қаласында өткендіктен алаң иелерін қолдаушылар басым болды. Соған қарамастан астаналық баскетболшылар 64:63 есебімен жеңіске жетті. Есептің өзі көрсетіп тұрғанындай, финалдық ойын өте-мөте тартысты әрі қызықты өткенін байқауға болады.

- Бұл ойын өте тартысты өтті, әсіресе мачтың соңғы бөлігі керемет бәсеке болды десе де жарасады. Біздің команда нағыз жеңіске деген жігерді көрсетті. Ұтылып тұрып, жеңіске жету бұл – нағыз жеңімпаздардың қасиеті дер едім. Мен алдымен біздің командаға ерекше қолдау көрсетіп келе жатқан Астана қаласының Туризм, дене тәрбиесі және спорт басқармасына, сондай-ақ С.Сейфуллин атындағы Қазақ агротехникалық университетінің басшылығына алғыс айтамын. 

Қазақстан кубогының қола жүлдесін Қостанайдың «Тобыл» клубы ұтып алды. Ал кубоктың үздік ойыншылары қатарында астаналықтар Рустам Ярғалиев пен Дмитрий Гавриловтың есімдері де аталды. Осы екі ойыншы Қазақстан ұлттық құрамасымен бірге Гуанчжоуда өтетін Азия ойындарына қатысатын болады. 
Қазақстан кубогын жеңіп алған астаналық «Жолбасрыстар» әлі де Атырау қаласында жүр. Бұл қалада жақын арада Қазақстан чемпионатының кезекті туры өтеді. Сонымен елордамыз Астананың намысын қорғайтын «Жолбарыстар» командасы төртінші рет Қазақстан кубогының жеңімпазы атанды. Бұл жеңіс елордамызда баскетбол спортының жақсы жолға қойылғанын айғақтайтын бір көрсеткіш деуге болады. Жарайсыңдар, «Жолбарыстар» демекпіз.
